
Говор на амбасадорот Рикер по повод настанот организиран од страна на дипломците на 

Маршал центарот  

10 јуни, 2010  

 

 

Заменик министер Димитриев, истакнати дипломци од Маршал центарот, дами и господа - 

пријатели: Ви благодарам за поканата да ви се обратам вечерва. Благодарност до Стојан 

Славески, за вашата работа како претседател на Здружението на дипломци. Исто така 

сакам да му се заблагодарам на мајор Таркинто, шеф на нашата Канцеларија за 

одбранбена соработка, за работата на вашата група. Многу сум горд што, под водството на 

полковник Тод Браун, ве имаме како дел на екипата на Амбасадата на САД во Скопје. Би 

сакал да им се заблагодарам и на нашите германски колеги со кои Маршал центарот имаат 

толку успешно партнерство. Би сакал да ја искористам оваа можност да спомнам неколку 

значајни теми во врска со НАТО и Македонија.  

 

Прво, би сакал да ја искажам големата почит и искрената благодарност на Соединетите 

Држави за придонесот што  Македонија го дава во меѓународните операции во Босна, 

Либан, Ирак и Авганистан. Се разбира, во Авганистан македонските војници и понатаму 

служат рамо до рамо со американските војници од државата Вермонт, како и во 

обезбедувањето на главните штабови на ИСАФ. Фактот што, со поддршка на вашата 

избрана влада и граѓаните што таа влада ги претставува, вашата војска се ангажираше во 

овие предизвикувачки и честопати опасни мисии ја искажува посветеноста на  Македонија 

за подобрување на регионалната и глобалната безбедност. Овие напори се нешто што се 

во ваш интерес, исто толку колку што се и во интерес на сите нас и целиот свет.  

 

Учеството во овие операции ја истакнува посветеноста и воената подготвеност на 

Македонија да стане член на НАТО алијансата.  

Македонските лидери од сите нивоа постојано изјавуваат дека членството во 

Организацијата на северноатлантскиот пакт останува една од приоритетните цели на 

Македонската надворешна политика. Во Националната стратегија за одбрана на вашиот 

врховен командант, претседателот Иванов, политичката и воената интеграција во НАТО 

се опишува како “витален национален интерес.” Во јануари оваа година, премиерот 

Груевски се сретна со Генералниот секретар на НАТО и потврди дека членството во 

НАТО и ЕУ се најглавни приоритети на Република Македонија. Премиерот додаде дека 

реформските процеси и модернизацијата ќе продолжат бидејќи се во корист на граѓаните 

на земјата. Ова е од голема важност: следењето на демократските принципи врз кои се 

темели НАТО, е незаменлив услов за членство.  

 

Постои голем интерес и широка дискусија за тоа што ќе предвиди новиот Стратешки 

концепт на НАТО во врска со можни измени во Алијансата. Но, како што веќе сме виделе 

и сме слушнале, никој не треба да очекува измени во самиот Северноатлантски пакт, 

вклучувајќи го и Член 10, според кој потенцијалните членки ќе бидат поканети само со 

едногласен договор од сите земји членки. Многу слично со ова е и процесот на 

донесување на одлуки со консензус, што е принцип во НАТО од нејзините почетоци во 

1949 година. Сите значајни одлуки на НАТО се носат на овој начин по претходна 

дискусија и консултација меѓу земјите членки.   

Колективната одбрана според Член 5 од повелбата на НАТО е веројатно најпознатата 

карактеристика на алијансата, според која земјите сојузнички се согласуваат дека нападот 

врз една земја е напад врз сите земји членки. Но, исто толку критична компонента на 

организацијата е Член 4, според кој, земјите сојузнички имаат договор да се консултираат 

секојпат кога било која од нив мисли дека нејзиниот територијален интегритет, политичка 

независност или безбедност е загрозена. Ова го рефлектира фактот дека НАТО е 

политичка и воена организација. И ова право на еднаков глас секако дека би важел – и ќе 

важи – и за Македонија кога таа ќе стане член на алијансата.   

 

Мојата поранешна шефица, Поранешниот Секретар Медлин Олбрајт, која ја предводеше 

Групата на експерти одговорна за подготвување на препораките за нов Стратешки 

концепт, очекува Член 4 да стане уште позначаен во наредните години. Додека алијансата 

поседува силен капацитет за спроведување воени операции, Член 1 од повелбата вели дека 

земјите членки ќе превземат мерки за мирно решавање на секој меѓународен спор. 

Вистинската моќ на НАТО лежи во нејзината способност да го сочува мирот како 

политичка организација. Елементот за градење консензус е есенцијален дел на овој 

политички процес. Ова е причината зошто односите со соседите, политичкиот дијалог, и 

демократскиот капацитет се клучни за квалификациите за проширување на НАТО.  

 

Како што веќе на сите им е доста добро познато, во 2008 година, сите земји членки на 

НАТО се согласија Македонија да добие покана да стане членка штом  ќе се постигне 

взаемно прифатливо решение за спорот за името. Како што неодамна изјави и Заменикот 

Државен Секретар Џим Стајнберг, Соединетите Држави веруваат дека оваа цел може да се 

постигне, и изнаоѓањето на решение сега ќе биде во корист на двете страни и во интерес 

на НАТО.     

 

Соединетите Држави го поддржуваат членството на Македонија во НАТО и ќе продолжат 

да ги поддржат реформите во областа на демократијата и одбраната, кои ја прават 

Македонија ценет партнер.  

 

Една од најважните и најдолготрајните форми на поддршка од страна на САД е преку 

програмите за обука и размена, и случајот со Маршал Центарот е доста забележлив 

пример. Ми претставува задоволство што гледам многу од вас собрани овде вечерва, што 

ги потврдува блиските врски и силното партнерство меѓу нашите земји. Многу сум среќен 

што имав можност да го посетам Маршал Центарот во месец декември и да се запознаам 

со македонските учесници од тоа време: Зоран Барбутов, Крсте Малинковски, 

Потполковникот Митко Саралиев, и Игор Ѓорески. На сите вас, ви посакувам 

продуктивни разговори оваа вечер, и сакам да ја изразам мојата благодарност за вашето 

пријателство кон Соединетите Држави.  

 

Ви благодарам!  


